
Navarra Suma talde parlamentarioari atxikita dagoen foru parlamentari Miguel Bujanda Cirauqui jaunak idatziz erantzuteko galdera egin du (10-22-PES-00322), jakin nahi baitu zer arrazoi dauden departamentuak eta EKHk Bardeako 2 zenbakiko ureztatzaileen elkartearekin akordioa azkar amaitu ez izateko Figarolgo kontzejuko Dos Reinosko urmaeleko KBE eta BBEaren hezegunearen habitataren kolapsoa konpontzeko. Landa Garapeneko eta Ingurumeneko kontseilariak erantzuna helarazten dio, Ingurumeneko zuzendari nagusiak egindako txostenetik jasoa. 
1. Dos Reinosko urmaela eremu babestua da, eta Natura 2000 sarean dago. Kalifikazio hauek biltzen ditu: lekune naturala (EN-13), kontserbazio bereziko eremua (KBE) eta hegaztientzako babes bereziko eremua (BBE) Hezeguneen ezaugarriak ditu, eta hezegune mediterraneoetako ohiko balioak dituelako sartu zen sarean, batez ere hegazti urtarren komunitateagatik, baina baditu beste kontserbazio elementu batzuk ere, hala nola habitat higrofilo eta halofiloak edo igaraba, bisoia eta beste ugaztun batzuk.  
2. Urmaelak 30 bat hektarea ditu, horietatik 20 sakonera txikiko ur-laminan (1,6 metroko sakonera, gehienez), eta 0,2 hektometro kubiko ur bildu ahal du.  Jatorri erabat artifizialekoa da. Nekazaritza Ministerioak eraiki zuen, 1950eko hamarkadaren azkenean, Bardeako Ubideko obren kariaz, eta gero Nafarroako Gobernuari laga zion. 
3. Bardeako Ubideko ureztaketa bide eta erretenen sareko erreten batetik sartzen da ura urmaelera, Bardeako II. ureztatzaile elkartearen eremuan, Figarolen.    
4. Urmaelak ez du balio ureztaketarako. Udaberriko eta neguko hilabeteetan (ureztaketa garaian), ureztatzaileen elkarte horrek, trukean ezer jaso gabe, ebapotranspirazioaren ondoriozko maila jaitsierak konpentsatu izan ditu, ureztaketako ur soberakina sartzen utziz A-VI.4 erretenaren bidez. Udazkenean eta neguan ere ur maila altuei eusten zaie prezipitazioen ekarpen hutsarekin. Beraz, uraren berritze tasa txikia duen hezegunea da. 
5. Bardeako II. ureztatzaile elkartearen eta Ingurumen Zuzendaritza Nagusiaren arteko hitzarmen bat prestatzen ari da. Hitzarmen horrek Ebroko Konfederazio Hidrografikoaren oniritzia jaso behar du. Hainbat bilera egin dira inplikatutako hiru alderdien artean, balizko hitzarmen horren eduki administratiboak, ekonomikoak, juridikoak eta teknikoak zehazteko. 
6. Orain Ingurumen Zuzendaritza Nagusia zain dago ureztatzaile elkarteari eskatutako azken informazioa noiz jasoko, departamentuko zerbitzu juridiko eta teknikoek eskatu dituzten xehetasunekin, hitzarmenaren zirriborroa ixteko eta Ebroko Konfederazio Hidrografikoari igortzeko, behin betiko onespenerako behar den baimena eman dezan. 

